
Sämitige pargo já toimâpiirâs 

Sämitige pargon lii hoittáđ sämmilij jieijâs kielân já kulttuurân sehe sämmilij sajattâhân algâaalmugin 

kyeskee aašijd. Taan pargoost Sämitige jesânijn lii tehálâš sajattâh alemuu miärádâsvääldi kevttee 

ovdâsteijee orgaanin. Sämitige luáttámušulmuuh láá merhâšittee sajattuvâst ovdâsvástádâslii já 

nuubijd kunnijâttee pirrâs rähtimist. Puoh tooimâst váldoo huámmášumán sämiaalmug hiätu sehe 

annoo huolâ aalmug luáttámušâst Sämitige miärádâstoohâm já aašij hoittám kuáttá. Sämitige 

toimâpirrâsin lii sämiaalmug, Sämitige toimâorgaaneh já luáttámušulmuuh, pargeeh toimâtilijguin já 

iärráseh. 

Sämitiggeest lii ovdâsvástádâs tast, mii tábáhtuvá ton ornim čuákkimijn. Taat kuáská puoh Sämitige 

jieijâs sehe ton ornim čuákkimáid, seminaaráid já konferensáid. Eettisijd ravvuid kalga nuávdittiđ 

meid talle, ko uásálistoo Sämitige ovdâsteijen nube pele ornim čuákkimáid tâi eres tilálâšvuođáid 

Sämitige ovdâsteijen. 

 

Sämitige eettisii tooimâ árvuvuáđu: 

• vuoigâlâšvuotâ, oovtviärdásâšvuotâ, kunnijâttem já solidaarlâšvuotâ 

Taat saje kuáská Sämitige tooimâ árvoid aalmug valjim algâaalmugorgaanin koskâvuođâst 

ovtâskâs ulmuid, juávhoid, eres poolitlâš orgaanáid já oovtâstpargopeelijd.   

• fälskittemesvuotâ, rehelâšvuotâ, lyetittetteevuotâ já ávusvuotâ  

Taat saje kuáská ovtâskâs luáttámušulmuu persovnlii kenigâsvuotân toimâđ vuovvijn, mii 

lasseet luáttámuš já šiev peggim. Aalmug valjim ovdâsteijeeh kalgeh tiettiđ, ete sij vuáđudeh 

vuáđu ton luáttámušân já jurdâččemvuáhán, mii sämmilijn já iärásijn lii Sämitiigán.  

 

Eettisij ravvui tárguttâs 

Eettisij ravvui ulmen lii turviđ Sämitige tooimâ eettisâšvuođâ. Eettisiih ravvuuh vuáđudeh vuáđu 

luáttámušân, lasetteh áárvust anneem, siskáldâs ohtâlâšvuođâ já koskânâs ohtâvuođâ. Ravvuuh 

adeleh meid torvo talle, ko toimâ árvuštâlloo. Ravvui tárguttâssân lii jieijâs uásild uápistiđ, ete maht 

valjiđ eettisávt olmâ toimâvuovijd já maht muuneeld estiđ epiášálii lattim já hemâdem já táárbu mield 

tarvaniđ tooid. Tárguttâssân lii nanodiđ tom, ete ääših kieđâvuššojeh Sämitiggeest ášálávt, mávsulávt 

já ääši vaattâm tuođâlâšvuođáin já čonnâsmáin. 

Sämitige ovdâsteijeeh, luáttámušulmuuh já pargeeh: 

1. Nuávditteh tai linjimij áárvuid já noormâid.  
2. Nuávditteh laavâid, asâttâsâid já miärádâsâid sehe kunnijâtteh Sämitige miärádâsâid.  

3. Láá tiäđuliih sämikulttuur já eellimvyevi maaŋgâhámásâšvuođâst. 

4. Tuáimih tienuuvt, ete Sämitigge annoo áárvust já ete tiätu já ibárdâs sämmilij aššijd já 

sämisiärváduv kuáttá lassaan. 

5. Viggeh velttiđ tiilijd, moh sättih tovâttiđ ruossâlâsvuođâid Sämitige hiäđui já persovnlij 

ohtâvuođâi kooskâst.                                                                                                        

6. Iä tuhhii olssis, perrui tâi eres aldaulmuid lohtâseijee eromâš ekonomâlijd tâi eres hiäđuid, 

main puáhtá anneeđ, ete toh vaigutteh tâi moh pyehtih vaiguttiđ poolitláid toimáid tâi 

miärádâssáid. 

7. Iä adde priivaatlávt lopádâsâid, maid Sämitigge ij pyevti laavâst miäruštâllum pargoidis siste 

olášuttiđ. 

8. Kunnijâtteh luáttámušlijd tiäđuid, maid láá uážžum tiätusis Sämitige aašij kieđâvuššâm 

ohtâvuođâst, já ete iä kuássin keevti luáttámušlijd tiäđuid persovnlij hiäđui juksâmân tâi 

iärásij vahâgitmân. 

9. Visásmiteh, ete puoh tiäđuh, moh lohtâseh Sämitige tooimân láá olmâ já lyetittettee. 

10. Čäittih huolâlâšvuođâ já kuáhtulâšvuođâ ekonomâlijn aašijn já Sämitige omâduv kuáttá. 

11. Iä aasât Sämitige haldâttâhân vátámâšâid, moh iä kulluu sii pargoid já kenigâsvuođáid, 

čäittih áárvust anneem pargeid já sii áámmáttááiđu kuáttá sehe kieđâvušeh máhđulii 

tutâmettumvuođâs njuolgist haldâttuvváin. 

12. Tiäđušteh já väldih huámmášumán eres ovdâsteijei iäruid uáivilijn já hárjutteh konstruktiivlii 

kriitiik ääšimiäldásii kanavij peht ovdâsvástádâslávt. 

 

Heiviittemnáál asâttâsah já ravvuuh 

Suomâ vuáđulaavâst (731/1999) pahuduvvoo, ete juáhháást lii vuoigâdvuotâ rijjâvuotân, 

kuoskâhánnáávuotân já torvolâšvuotân. Sämitige já toimâorgaanij jesânij tooimâ kenigit já stivree 

meid laahâ já asâttâs Sämitiggeest já Sämitige pargo-oornig.  
 

Oovtviärdásâšvuotâlaavâst (1325/2014) asâttuvvoo, ete kiämmân ij uážu olgoštiđ ave, algâvuáđu, 

aalmuglâšvuođâ, kielâ, oskolduv, vuáđu-uáinu, uáivil, poolitlii tooimâ, áámmátservitooimâ, 

peerâkoskâvuođâi, tiervâsvuođâtile, vádulâšvuođâ, seksuaallii sundešume tâi eres persovnân 

lohtâseijee suujâ vuáđuld.  

Nisonij já almai koskâsii täsiáárvust adelum laavâ (609/1986) mield njuolgâ já epinjuolgâ olgoštem 

suhâpele vuáđuld lii kieldum. 

Pargotorvolâšvuotâlaavâst (738/2002) lii kieldum epiášálâš kohtâlem já hemâdem pargoost.  

Epiášálii kohtâlmân lohtâseijee lahâasâttem lii rahtum pargo- já virgekoskâvuođâlij pargo uáinust. 

Laavâi prinsiipijd puáhtá kuittâg anneeđ raavân meid toimâorgaanij jesânij tooimân.  

Sämitiggeest ij tuhhiittuu mongin tilálâšvuođâst já tiilijn hemâdem, epiášálii lattim tâi epiášálii 

sárnum. Sämitiggeest lii pargotorvolâšvuotâlaahân sehe oovtviärdásâšvuotâlaahân já täsiárvulaahân 

vuáđuduvvee kenigâsvuotâ tarvaniđ epiášálii lattiimân já heemâdmân. 

Epiášálâš kohtâlem já hemâdem lii ei: 

• Almolii šiev täävi, pargokenigâsvuođâi tâi laavâ vuástásâš lattim nube kuáttá pargoost. 
• Systemaatlâš já juátkojeijee, nube vuálánittee já luávkkájeijee toimâ, mii itá tahhoon tâi 

kuáridmin. 
• Seksuaallâš tâi suhâpiälán vuáđuduvvee hemâdem. 

• Ucášem, olgopiälálâžžân kyeddim, sierrim. 
• Persovnláid jiešvuođáid, luándujiešvuođáid tâi priivaatelimân lohtâseijee aašij pelhittem tâi 

mielâtiervâsvuođâ epidem. 
• Puástutiäđui levâttem, almolâš pelkkim. 
• Huumor tyehin tábáhtuvvee ucášem tâi pelhittem. 
• Epiášálâš vääldi kevttim tâi epiášálâš kohtâlem. 
• Kivsedem, olgoštem, čuárvum tâi paldâttem. 
• Niävrutteijee já ucášeijee lattim. 
• Uhkedeijee lattim já/tâi fyysisâš viehâväldi 

Tággáár lattim puáhtá itteeđ pargosaajeest, čuákkimist, almos savâstâlmist, loostâin tâi sosiaallii 

mediast. 

 

Seksuaallâš hemâdem 

Seksuaallâš hemâdem uáivild täsiárvulaavâ miärášume mield sánálii, sänittes tâi fyysisii, luándus 

peeleest seksuaallii ij-toivum lattim, mii luávkká ulmuu jiegâlii tâi fyysisii kuoskâhánnáávuođâ já 

toovât uhkedeijee, vajemielâlii, hälbideijee, niävrutteijee tâi atâšteijee pirrâduv. 

Seksuaallâš hemâdem pyehtih leđe ei.: 

• suhâpiälálávt puákkejeijee iäláttuvah tâi kejâstuvah, 
• nyeskis saavah, kyevtmielâliih skalkkâsaavah sehe roopân, kárvudâtmân tâi 

priivaatelimân kyeskee huámášutmeh tâi koččâmušah, 
• seksuaallávt ivnettum reeivah, šleđgâpoostah, tekstâsaavah tâi suáituh, 
• ij-toivum kuoskâttâllâm, 
• suhâpiälálii ohtâvuotân kyeskee iävtuttâsah tâi vátámâšah. 

Täsiárvulaahâ aasât Sämitiigán kenigâsvuođâ toimâđ meid muuneeld estee vuovvijn suhâpiälán 

vuáđuduvvee já seksuaallii hemâdem estimân. 

Epiášálii lattiimist já heemâdmist almottem 

Jis persovn ana, ete sun lii karttâm epiášálii kohtâlem tâi hemâdem čuosâttâhhân Sämitiggeest, te sun 

kolgâččij väldiđ ääši tállán oovdân ulmuin, kote lättee epiášálávt já pivdeđ suu joskâd hyenes lattim. 

Jis epiášálâš lattim juátkoo, te tast kalga almottiđ saavâjođetteijeid, haldâttâhhoovdân, eettisijd 

ravvuid olášuttee toimâorgaanân já táárbu mield pargosuojâlemtoimâkode ovdâsteijei.  

 

Epiášálii lattiimân já heemâdmân tarvanem 

Epiášálii kohtâlem tiilijd tarvaneh njuolgist, jotelávt já pehtilávt. Ääši selvâttem já kieđâvuššâm lii 

puohâi uásipeelij uásild iävtuttemeht luáttámušlâš. Ääši selvâttem lii pargoadeleijei ovdâsteijei 

ovdâsvástádâssân.  Sämitiggeest pargoadeleijee ovdâsteijeeh láá almosčuákkim, stivrâ sehe toh eres 

ulmuuh já peleh, kiäh pargo-oornigist láá asâttum pargoadeleijee ovdâsteijee sajattâhân. 

Sämitiigán vuáđuduvvoo sierâ toimâorgaan, mii stivree já kocá Sämitige eettisij ravvui olášuttem. 

Toimâorgaan šadda Sämitige čuákkim valjim ovdâsteijest, stiivrâ ovdâsteijest, hoovdâi ovdâsteijest 

já pargosuojâlemtoimâkode ovdâsteijein. Toimâorgaan meid seelvât, árvuštâl já čuávu epiášálii 

kohtâlmân lohtâseijee aašijd talle, ko uásipeellin lii luáttámušolmooš. Toimâorgaan árvuštâl ääši  

pelettemeht já  tuođâlâšvuođáid vuáđuduumáin já kulá kuohtuid uásipeelijd. Ko lii selvâttâm 

uásipeelij uáinuid, te toimâorgaan uárnee ohtsii kieđâvuššâm, mast suáppojeh tárbuliih konkreetliih 

tooimah tile pyereedmân. Siämmást suáppoo meid, ete maht tile čuávvoo. Toimâorgaan tuálvu táárbu 

mield ääši stiivrâ já tige čuákkim kieđâvuššâmnáál. Toimâorgaan raportist toimâstis stiivrân já 

Sämitige čuákkimân. 

Pargoadeleijee ovdâsteijeeh já pargosuojâlemtoimâkodde kalga huolâttiđ tast, ete oovtâst soppum 

tooimah nuávdittuvvojeh ijge epiášálâš kohtâlem innig tiettuu. 

